
Bazar iqtisadiyyatına keçidin əsasını təşkil edən özəlləşdirmə prosesinin səmərəli idarə olunması, özəlləşdirmədən sonra dövlət səhmlərinin idarə olunması və milli koorperativ idarəetmə sisteminin formalaşma məsələləri özəlləşdirmənin ikinci və özəlləşdirmədən sonrakı mərhələlərində mühüm əhəmiyyət kəsb edir. Bununla əlaqədar olaraq, yeni mülkiyyət münasibətlərinin bərqərar olması və özəlləşdirmə prosesinin təşkili və idarə olunması, mülkiyyət formalarına uyğun tənzimləmə və idarəetmə mexanizmlərinin formalaşması və özəlləşdirmənin sosial-iqtisadi nəticələrinin keyfiyyət praqnozu məsələləri müasir şəraitdə aktual iqtisadi məsələlərdən biridir.
Müstəqillik əldə etdikdən sonra Azərbaycan Respublikasında bazar iqtisadiyyatına keçmək məqsədi ilə hökumət tərəfindən geniş əhatəli və sistemli iqtisadi islahatlar həyata keçirilməyə başlanıldı. İqtisadi islahatların əsasında mülkiyyət münasibətlərini əsaslı surətdə dəyişməklə iqtisadi sistemin transformasiyasını nəzərdə tutan özəlləşdirmə prosesi dayanmışdır. İqtisadiyyatı yenidən qurmaq və onu bazar iqtisadiyyatı istiqamətində formalaşdırmaq üçün özəlləşdirməni həyata keçirmək və çoxukladlı iqtisadiyyatı yaratmaq konsepsiyası qəbul edilmişdir.
Özəlləşdirmə prosesinin 1995-ci ildən aparılması və bununla əlaqədar bu sahədə elmi tədqiqat işlərinin təhlili göstərir ki, mülkiyyət münasibətlərinin transformasiya məsələləri və milli iqtisadiyyatda koorperativ sektorun formalaşması məsələləri elmi-tədqiqat işlərində kifayət qədər araşdırılmamışdır.
Dövlət mülkiyyətinin transformasiyası və çoxukladlı iqtisadi sistemin yaradılması həmişə iqtisadçı alimlərin və mütəxəssislərin diqqət mərkəzində olmuşdur. Azərbaycan alimlərindən A.Nadirov, Ş.Muradov, A.Ələsgərov, Z.Səmədzadə, A.Əliyev, A.Nuriyev, A Şəkəriliyev, T.Quliyev, T.Hüseynov, V.Novruzov, A.Abbasov, M.Atakişiyev, T.Əiyev, Ş.Səmədzadə, B.Xıdırov, S.Səfərov, Ə.Əlirzayev, X.Kazımlı, İ.Qarayev, R.Həsənov, Q.İbadoğlu və başqaları iqtisadiyyatın bazar münasibətləri əsasında formaaşmasında, sahibkarlığın inkişafında özəlləşdirmənin rolu barədə dəyərli əsaərlər yazmışlar. Onların əksəriyyəti müxtəlif monoqrafiyalar daxil edilmiş bölmələr, məqalələr və tezislər şəklində olmaqla, mülkiyyət münasibətlərinin təkmilləşdirilməsinə və özəlləşdirmənin bu və ya digər aspektinə həsr olunmuşdur.
Özəlləşdirmə prosesinin və dövlət əmlakının idarə olunması, koorperativ idarəetmə sisteminin səmərəli və milli iqtisadiyyatın xüsusiyyətlərinə əsasən modelin işlənməsi, özəlləşdirməni sosial-iqtisadi nəticələrinin proqnozu məsələlərin bu əsərlərdə kifayət qədər araşdırılmaması mövcud problemlərin yaranmasına zəmin yaratmışdır.
Kurs işinin əsas məqsədi özəlləşdirmə prosesinin sistemli təhlili əsasında bazar iqtisadiyyatına keçidin səmərəli modelinin Azərbaycan üçün tətbiqi imkanlarının araşdırılması, dövlət əmlakının və səhmlərin səmərəli idarə olunması üçün şəraitə uyğun idarəetmə sisteminin formalaşması istiqamətlərinin müəyyən olunması, Azərbaycanda kiçik invetorların hüququnun qorunması üçün milli koorperativ idarəetmə modelinin işlənməsi və özəlləşdirmənin sosial-iqtisadi nəticələrinin kəmiyyət və keyfiyyət proqnozunun işlənməsidir.
Məqsədə nail olmaq üçün aşağıdakı məsələlərin həll olunması məqsədəuyğun sayılmışdır :
· Özəlləşdirmə prosesinin idarə olunmasının dünya təcrübəsinin təhlili və ümumi meyllərin müəyyən edilməsi;
· Dünya təcrübəsinin sistemli təhlili əsasında özəlləşdirmənin ikinci mərhələi üçün səmərəli variantların müəyyən edilməsi
· Azərbaycanda aparılan özəlləşdirmənin dinamikasının təhlili və özəlləşdirmə prosesinin mexanizmlərinin təkmilləşdirilməsi istiqamətlərinin müəyyən olunması
· Milli koorperativ idarəetmə modelinin işlənməsi və əsas istiqamətlərinin müəyyən olunması
· Dövlət əmlakı və səhmlərinin optimal idarə olunması məsələlərinin tədqiqi və səmərəli istiqamətlərin müəyyən olunması
· Özəlləşdirmənin sosial-iqtisadi nəticələrinn kəmiyyət və keyfiyyət proqnozunun aparılması və ümumiləşdirilməsi
Kurs işinin informasiya bazasını İqtisadi İnkişaf nazirliyi, Maliyyə və Vergilər nazirliklərinin normativ sənəd və materialları, Dövlət Statistika Komitəsinin və TASİS-in illik hesabatları və habelə internet şəbəkəsində mövzuya uyğun informasiya bazası təşkil etmişdir.















1. Özəlləşdirmənin mahiyyəti və məqsədləri
Özəlləşdirmə proqramını yerinə yetirərkən hər bir hökumət öz qarşısında minimum iki məqsəd qoyur. Özəlləşdirmə bir tərəfdən iqtisadi münasibətlərin, onun əsası olan mülkiyyət münasibətlərinin yeniləşməsi, çoxnövlü mülkiyyət formalarının yaranması, idarəetmə sisteminin əsaslı surətdə dəyişdirilməsi; digər tərəfdən isə bazar münasibətlərinə keçid şəraitində iqtisadiyyatın tənəzzül vəziyyətindən çıxarılması, inflyasiyanın qarşısının alınması məqsədini güdür. Azərbaycanda da özəlləşdirmə bu vəzifələrin həyata keçirilməsinə yönəlmişdir.
Azərbaycanda özəlləşdirmənin başlıca məqsədləri aşağıdakılardır:
· təsərrüfat subyektləri üçün xüsusi mülkiyyət və sərbəst rəqabət prinsipləri əsasında öz-özünü tənzimləyən bazar iqtisadiyyatı mühitinin yaradılması;
· xalq təsərrüfatı strukturunun bazar iqtisadiyyatının tələblərinə uyğun olaraq yenidən qurulması;
· milli iqtisadiyyata investisiyaların, o cümlədən, xarici investisiyaların cəlb edilməsi;
· əhalinin həyat səviyyəsinin və sosial vəziyyətinin yaxşılaşdırılması;
İnzibati amirlik sistemindən iqtisadi əsasını bazar münasibətlərinin təşkil etdiyi demokratik dövlət quruculuğuna keçidin təkamül yolu ilə Azərbaycanda  iqtisadi  islahatların ilk mərhələsi kimi özəlləşdirməni müəyyən etmişdir. Özəlləşdirmə kimi çətin, cəmiyyət üzvlərinin bütün təbəqələrinin mənafeyi ilə bağlı  olan prosesin müvəffəqiyyətlə  həyata keçirilməsi müvafiq təşkilati idarəetmə tədbirlərinin vaxtında görülməsindən bilavasitə asılıdır.
Bütövlükdə Azərbaycanda özəlləşdirmə prosesinin gedişini 4 mərhələyə bölmək olar:
· 1-ci mərhələ - 1996-1998-ci illər
· 2-ci mərhələ - 1998-2000- ci illər
· 3-cü mərhələ  - 2000-2001-ci illər
· 4-cü mərhələ  - 2001-2005-ci illər
Məlumdur ki, özəlləşdirmə mərhələlərlə, eyni zamanda mövcud mərhələlərə uyğun  proqramlar vasitəsilə keçirilməlidir. Mərhələlərin bu cür təsnifatı 1996-2005-ci illər ərzində Azərbaycanda özəlləşdirmə təcrübəsinin inkişafı və təkmilləşdirilməsi prosesini əks etdirir.
Azərbaycanda özəlləşdirmənin ən səciyyəvi cəhətlərindən biri onun aparılması modelləri ilə bağlıdır. Bir sıra ölkələrdə mülkiyyətin əhali arasında pulsuz bölüşdürülməsinə, yəni, vauçer özəlləşdirilməsinə, bəzi ölkələrdə isə mülkiyyətin satılması üsuluna üstünlük verilmişdir. Azərbaycanda  isə özəlləşdirmənin iki modelinin uzlaşdırılması yolu seçilib. Çeklərin əhaliyə pulsuz verilməsi və dövlət müəssisələrinin özəlləşdirilməsinin pullu hərraclarda satılması xüsusuyyətlərini əks etdirir.
Azərbaycanda özəlləşdirmənin xüsusiyyətlərindən biri də onun kənd təsərrüfatından başlanmasıdır. Bu obyektiv zərurətdən irəli gəlir. Bir tərəfdən bu, əhalinin istehlak malları ilə sənayenin isə xammalla təchiz olunması üçün əlverişli şərait yaradır. Digər tərəfdən, inzibati amirlik sisteminin sosial strukturunda bazar mexanizminə daha tez uyğunlaşan məhz kənd əhalisinin olmasıdır. Kənd sakinlərinin gəlirlərinin əsas hissəsi şəxsi yardımçı təsərrüfatlarda istehsal edilən məhsulların satılşından  əldə edilir. 
Azərbaycanda özəlləşdirmənin xarakterik cəhətlərindən biri də özəlləşdirmənin dünya ölkələrinin üzünə  açıq olmasıdır. Bu iqtisadi islahatların aparılmasında xarici investorların maraqlarını artırır. Qanunvericiliyə görə xarici və fiziki şəxslərin özəlləşdirmədə iştirakı opsionların alınması yolu ilə həyata keçirilir. Bu opsion xarici sərmayəçiyə özəlləşdirmədə iştirak etmək üçün bir çek almaq hüququ verir.
Respublika vətəndaşlarına özəlləşdirmə prosesində iştirak etmək üçün ilkin bərabər imkan yaratmaq məqsədilə  özəlləşdirmə payı verilmişdir. Özəlləşdirmə payı (çeki) respublikanın  hər bir vətəndaşına özəlləşdirilən dövlət mülkiyyətindən əvəzsiz verilən hissədir. Dövlət mülkiyyətindən əvəzsiz pay əldə etmiş vətəndaşlar çeklərdən aşağıdakı istiqamətlərdə istifadə edə bilərlər:
· çek hərracları vasitəsilə özəlləşdirmədə iştirak
· investisiya fondlarının səhmlərə dəyişmə
· müəssisə səhmlərinə birbaşa mübadilə
Azərbaycanda özəlləşdirilmə modelinin fərqləndirici cəhətlərindən biri də dövriyyəyə buraxılan özəlləşdirmə çeklərinin nominal qiymətə malik olmasıdır. Azərbaycanda özəlləşdirmə çeklərinin dövriyəyə buraxılması, ölkəmizdə özəlləşdirməyə başlamazdan əvvəl makroiqtisadi sabitliyə nail olunması nəticəsində, inflyasiya sərbəst bazar prinsipləri əsasında alqı-satqı zamanı tələblə təklif arasında nisbətlə müəyyən olunur. Rusiyada isə güclənən inflyasiya vauçerlərin real qiymətinin nominal qiymətinə nisbətən kəskin  surətdə aşağı düşməsinə  gətirib çıxarır.
Azərbaycanda kütləvi  özəlləşdirməyə şərait yaradan özəlləşdirmə paylarının əhaliyə verilməsi, hal–hazırda çeklərin təqribi qiymətinin hesablanmasının müxtəlif üsullarının mövcud olmasını göstərir. Belə hesablama üsullarından  birini göstərək:
Təxmini  hesablamalara görə Azərbaycanda  özəlləşdirmədən əvvəl dövlət mülkiyyəti 76,8 trl. manat qiymətləndirilmişdir. Dövlət  mülkiyyətinin 70 faizinin özəlləşdirilməsi nəzərdə tutulurdu, yəni 54  trl. manat  dəyərində əmlak  özəlləşdirilməli idi. Mülkiyyətin 65  faizinin çeklər vasitəsilə özəlləşdirilməsi nəzərə alınarsa, onda bu çeklərin nominal qiyməti 35  mln. manat, 32 mln. ədəd çek  dövriyyəyə  buraxılması hesabı ilə bir çekin nominal qiyməti isə  1.1 mln. manat təşkil edəcəkdir. Əgər hərəyə 4 özəlləşdirmə çeki verilməsini  nəzərə alsaq, hər bir vətəndaşa nominal dəyəri 4.4 mln. manat olan özəlləşdirmə payı verilər. Belə bir informasiya çeklərin alınmasında əhalinin aktivliyinə səbəb olmuşdur. 
Azərbaycanda özəlləşdirmə iki istiqamətdə həyata keçirilir:
1) kiçik dövlət müəssisələrinin özəlləşdirilməsi
2) orta və iri dövlət müəssisələrinin özəlləşdirilməsi.
Bütün  özəlləşdirilən müəssisələr işçilərin  sayına görə üç qrupa bölünür. Azərbaycanda müəssisələrin təsnifatı  zamanı kiçik müəssisələrə 10-50, orta müəssisələrə 50-300, iri müəssisələrə isə 300-dən çox işçisi  olan müəssisələr daxil edilir.
Azərbaycan özəlləşdirmə sahəsində II Dövlət Proqramının qəbulu ərəfəsini yaşayır. Əvvəlki proqramla müqayisədə yeni proqramda iri və strateji müəssisələrin özəlləşdirilməsinə üstünlük veriləcəyi nəzərdə tutulur. Hazırda respublikada kiçik özəlləşdirmə başa çatmaq üzrədir. Özəlləşdirmə başlayandan (26 mart 1996-cı il) indiyə qədər (1 dekabr 1998-ci il) Azərbaycanda 20229 kiçik dövlət müəssisəsi və obyekti özəlləşdirilib. Bu dövr postsosialist ölkələrin bir çoxunda özəlləşmənin başa çatdığı vaxtdan sonraya təsadüf edir. Beləliklə də, Azərbaycan həmin ölkələrin təcrübəsi ilə tanışlıq və onun müsbət cəhətlərindən bəhrələnmək üçün xeyli geniş imkanlara malikdir. 
 Özəlləşdirmə “zəfər yürüşünə” 70-ci illərdən başlayaraq, dünyanın 80-dən çox ölkəsində sınaqdan keçirilib. Böyük Britaniyada “tetçerizm”, Çində “kənddə islahatlar”, Türkiyədə “kamuların islahatı” adlanan böyük özəlləşdirmə prosesi 80-ci illərin sonu-90-cı illərin əvvəlində keçmiş sosialist məkanını əhatə edən 18 ölkədə geniş vüsət aldı. Müxtəlif ölkələrdə fərqli adlar daşıyan belə proqramlar fərqli şəraitlərdə də həyata keçirilməyə başladı. Bu tip proqramlar Çexiya və Slovakiyada “kupon özəlləşdirilməsi”, Litvada “sürətli özəlləşdirmə”, Monqolustan və Rumıniyada “vətəndaş proqramları”, Polşada “kütləvi özəlləşdirmə”, Rusiyada “vauçer özəlləşdirməsi” adı ilə tarixə düşdü. Azərbaycanda isə bu proqram “çek özəlləşdirməsi” adlandırıldı. Ümumilikdə kütləvi özəlləşdirmə proqramları adı ilə qruplaşdırılan belə proqramlar bir-birindən aşağıdakı əlamət sıraları üzrə fərqləndirilə bilər: 
 a) proqramın məqsədinə görə, 
 b) onun reallaşdırılması üsulları və miqyasına görə, 
 c) reallaşdırma tempinə görə, 
 ç) proqramların daxili uyğunluğuna görə və 
 d) proqramların reallaşdırılması ilə əlaqədar risklərə görə.
a) Kütləvi özəlləşdirmə proqramları özündə bir neçə ümumi məqsədləri birləşdirə bilər: siyasi məqsədlər (iqtisadi transformasiya prosesinə əhalinin geniş kütləsinin cəlbi), sosial məqsədlər (səhmlərin bölgüsünün ədalətli forması), sistemli məqsədlər (iqtisadiyyata bazar prinsiplərinin tətbiqi), səmərəliliyin yüksəldilməsi məqsədləri (idarəetmənin və istehsalın modernləşdirilməsi). Çexiya-Slovakiyada həyata keçirilən özəlləşdirmə proqramları qarşısına sistemli və siyasi, Rusiyada birinci növbədə siyasi, sonra isə sistemli, Polşada səmərəliliyin yüksəldilməsi və sosial ədalətin təmini, Qırğızıstanda sistem dəyişiklikləri məqsədlərini qoymuşdur. Azərbaycanda özəlləşdirmə proqramlarının məqsədləri Rusiya ilə üst-üstə düşür. 
b) Kütləvi özəlləşdirmə proqramları müxtəlif ölkələr üzrə özünəməxsus miqyaslara və idarəetmə dərəcələrinə malik olub. Digər proqramlarla müqayisədə Rusiyada özəlləşdirmə proqramının əhatə dairəsi daha geniş olaraq, özündə Rusiyanın bütün əhalisini və dövlət müəssisələrinin 80 faizini birləşdirib. Polşa modeli ondan xeyli dərəcədə fərqlənərək daha məhdud dairədə reallaşdırılmış və dövlətin əsas fondlarının 11 faizindən bir qədər çoxunu əhatə edib. Bu proqramın həyata keçirilməsində Polşa vətəndaşlarının 69 faizi iştirakçı olub. Bu proqramların ortasında isə Çexiyada özəlləşdirmə modeli dayanır ki, o da dövlət fondlarının 25 və ölkə əhalisinin 56 faizini əhatə edib. Azərbaycanda müvafiq surətdə dövlət mülkiyyətinin 75,7 faizinin özəlləşdirilməsi nəzərdə tutulub ki, bu məqsədlə ölkənin bütün vətəndaşlarına çeklər paylansa da, I özəlləşdirmə proqramının nəticəsi olaraq əhalinin heç bir faizi də səhmdara çevrilə bilməyib.
c) Bütün kütləvi özəlləşdirmə proqramları gerçəkləşdirmə sürətir parametri üzrə bir-birindən fərqlənir. Ən gərgin qrafik üzrə çek özəlləşdirilməsi həyata keçirilib. Orada dövlət fondlarının 25 faizinin özəlləşdirilməsi il yarımlıq müddət ərzində, daha doğrusu praktiki olaraq 1993-cü ilin sonunadək başa çatdırılıb. Rusiya variantı üzrə həyata keçirilən özəlləşdirmə proqramına müvafiq surətdə 2 aya dövlət müəssisələrinin yenidən qurulması, ardıcıl olaraq 18 ay müddətində isə əhali arasında səhmlərin milli investisiya fondlarında yerləşdirilməsi işi başa çatıb. Milli investisiya fondlarının özəlləşdirilməsinə də üç il vaxt sərf olunduğundan, demək olar ki, Polşada özəlləşdirmə prosesi 5 illik müddəti əhatə edib.
ç) Hər bir kütləvi özəlləşdirmə proqramlarında fəaliyyət ardıcıllığına görə müəyyən özünəməxsus xüsusiyyətlər meydana çıxsa da, onların təbii olaraq ardıcıl fəaliyyətini üç mərhələyə qruplaşdırmaq mümkündür. Belə təsnifat proqramların daxili uyğunluğu əsasında aparılır. Belə ki, bütün proqramlar üzrə birinci mərhələdə vauçer, çek, kupon və ya səhm hüququ barədə şəhadətnamə paylanmaqla dövlət müəssisələrinin səhmlərinə süni tələbat yaradılır. İkinci mərhələdə özəlləşdirilən müəssisələrlə vauçer sahibləri arasında vasitəçilik funksiyasını yerinə yetirən investisiya fondları formalaşdırılır. Üçüncü mərhələdə müəssisələrin səhmləşdirilməsi, dəyərin qiymətləndirilməsi və kiçik emissiya prospektlərinin buraxılış yolu ilə onların təklifi həyata keçirilir.
d) Risk anlayışı heç də pul itirilməsi ilə bağlı deyil, burada söhbət məqsədə çatmağın dərəcəsindən, son nəticələrin uğurundan gedir. Polşa və Rumıniyada reallaşdırılan proqramlarda aşağıdakı beş amilin nəticəsi olaraq əhali üçün risk dərəcəsi xeyli aşağı salınıb: proqrama daxil edilən müəssisələrin əvvəlcədən seçilməsi yolu ilə, investisiya fondlarının hər bir müəssisənin seçilməsinə peşəkar yanaşması, şirkətlərin oəaliyyətinin monitorinqinin peşəkar aparılması, ?atış qiymətinin aşağı salınması və fondlar vasitəsilə manver yolu ilə. 
Riskin aşağı salınmasının digər amili təbliğat mexanizminin düzgün qurulması, aşkarlıq, vətəndaş nəzarəti vasitəsilə özəlləşdirilən müəssisə və obyektlər barəsində informasiya boşluğu yaratmaqdan ibarətdir. Hökumətin və parlamentin özəlləşdirmənin gedişinə diqqət yetirməsi də riskin azaldılması üzrə vacib məqsədlərdən hesab olunur.
Azərbaycanda bu və ya digər məsələlərə az əhəmiyyət verilməsi, əhalinin səhmləşdirmə prosesinə cəlb etmə mexanizminii düzgün qurulmaması, onların əmlak hüquqlarının pozulması halları özəlləşdirmənin reallaşdırma riskinin artırılmasına təsir edən amillərdən sayıla bilər.
Yuxarıda qeyd olunanları ümumiləşdirərək belə nəticəyə gəlmək olar ki, özəlləşdirmə proqramlarına müxtəlif ölkələr fərqli aspektlərdən yanaşsalar da, onların hamısının qarşısında aşağıdakı 4 qrup problemləri həll etmək vəzifəsi durur:
Birincisi, maliyyə sisteminin sağlamlaşdırılmasıdır ki, praktiki olaraq, bütün ölkələrdə özəlləşdirmə prosesi yüksək inflyasiya, dövlət büdcəsinin kəsirinin artımı və digər mənfi tendensiyalarla müşaiyət olunub.
İkincisi, rəqabətin canlandırılması, təbii inhisarların tədricən ləğvi, dövlət və özəl müəssisələrin menecment fəaliyyətinə azadlığın verilməsidir.
Üçüncüsü, əhalinin mülkiyyətçilər təbəqəsinə çevrilməsi yolu ilə iqtisadi artımın yeni tipinin sosial bazasını formalaşdırmaqdan ibarətdir.
Dördüncüsü, dövlətin iqtisadi rolunun və funksiyalarının dəyişdirilməsi, iqtisadiyyatın səmərəliliyinin yüksəldilməsi məqsədləri daşıyır.







2) Dövlət mülkiyyətinin özəlləşdirilməsi metodikasının hüquqi və normativ aspektləri
Sosializmin iflası və postsovet məkanında sosial-iqtisadi sistemin trasformasiyası proseslərinin başlanması ilə müasir özəlləşdirmə hərəkətinin coğrafiyası bir qədər genişlənmiş, dünya özəlləşdirmə praktikası daha da zənginləşmişdir. Dünya təsərrüfatının bu qismində özəlləşdirmə təkcə əməliyyatların daha böyük və əhatəli miqyas alması ilə deyil, habelə yükləndiyi sosial-iqtisadi misiyanın çoxcəhətliliyi və əhəmiyyəti ilə fərqlənən məna kəsb etdi.
Bütün digər postsovet dövlətlərində olduğu kimi, suverenliyini bərpa edərək sistem dəyişiklikləri yolu tutmuş müstəqil Azərbaycan Respublikasında özəlləşdirmənin mənşəyi, mahiyyəti və praktikası, bir tərəfdən, Azərbaycan iqtisadiyyatının bir çox onilliklər ərzində keçmiş ittifaqın vahid xalq təsərrüfat kompleksinin tərkibində mərkəzləşdirilmiş planlı təsərrüfatın qanunauyğunluqları əsasında inkişafın xüsusiyətlərindən doğmuş amillərlə, digər tərəfdən, dünya təsərrüfatında və siyasətində cərəyan edən qlobal xarakterli proseslərin güclü təsiri və təyziqi altında formalaşmış amillərlə şərtlənmişdir.
Dövlət əmlakının özəlləşdirilməsinin həyata keçirilməsi üçün aşağıdakı məsələlərin həlli təmin edilmişdir:
1. Bazar sistemində iqtisadi münasibətləri tənzimləyən qanunlar və normativ aktların hazırlanması və qəbul edilməsi;
2. Bütün müəssisələrin, xüsusilə də keçid dövrünün və böhranın yaratdığı çətinliklərlə əlaqədar fəaliyyəti tam və ya qismən dondurulmuş meəssisələrin işləməsini, yenidən qurulmasını, fiziki və və mənəvi cəhətdən köhnəlmiş istehsal güclərinin modernləşdirilməsini təmin etməklə özəlləşdirməyə hazırlamaq;
3. Özəlləşdirmə prosesinin həyata keçirilməsini təmin etməyə yardımçı olan institutların (bank, maliyyə, fond birjaları, qiymətli kağışlar bazarı, fondlar və s.) yaradılması, fond bazarında və investisiya prosesində bütün hüquqi və fiziki şəxslərin sərbəst iştirakı;
4. İnvestisiya layihələrinin dövlət tərəfindən dəstəklənməsi və milli iqtisadiyyata daxili və xarici sərmayənin cəlb edilməsi üçün stimullaşdırıcı tədbirlərin həyata keçirilməsi;
5. Özəlləşdirmədə iştirak etmək üçün ölkə əhalisinə ilkin bərabər şəraitin yaradılması;
6. Xüsusi mülkiyyətçilərin hüquqlarının mühafizəsi sahəsində kompleks tədbirlərin həyata keçirilməsi.
Yeni iqtisadi sistemin tələblərindən irəli gələn qanunauyğun, obyektiv tarixi zərurət hesab edilən özəlləşdirmənin əsas vəzifəsi dövlət mülkiyyəti üzərində mülkiyyətçini və inhisarçını dəyişdirmək, dövlət müəssisələrini və əmlakını əmək kollektivlərinə, ölkənin vətəndaşlarına və xarici iş adamlarına (fiziki və hüquqi şəxslərə) müvafiq olaraq əvəzsiz vermək, satmaq,  yaxud da müəyyən şərtlərlə verməkdən ibarətdir.
90-cı illərin əvvəllərində mülkiyyət, dövlətsizləşdirmə haqqında bir sıra qanunvericilik aktları və sənədlər qəbul edilmişdirsə də, bu hüquqi aktlar mürəkkəb və uzunmüddətli özəlləşdirmə prosesinin həyata keçirilməsi üçün kifayət etmirdi. 1992-ci ilin əvvəllərində Bakı şəhər İcra Hakimiyyəti aparatının strukturunda “özəlləşdirmə və bələdiyyə mülkiyyəti” idarəsi yaradılmışdır.bu struktur bölmə Bakı şəhərində bələdiyyə mülkiyyəti haqqında informasiya bazasının yaradılmasının əsasını qoymuş və bələdiyyə mülkiyyətinin dövlətsizləşdirilməsi və özəlləşdirilməsinə dair sənədlər paketi hazırlamışdır.
Deyilənlər nəzərə alınaraq 1992-ci ildə dövlət əmlakını idarə etmək və özəlləşdirmə prosesinin həyata keçirilməsini təmin etmək məqsədilə Dövlət Əmlakı Komitəsi yaradılmışdır. Birbaşa Azərbaycan Respublikası Prezidentinə tabe olan Dövlət Əmlakı Komitəsinə:
· Azərbaycan Respublikasında Dövlət mülkiyyətinin özəlləşdirilməsinin Dövlət Proqramını işləyib hazırlamaq;
· Respublikanın bütün ərazisində özəlləşdirmənin həyata keçirilməsinə metodik rəhbərlik və nəzarət etmək;
· Özünün müvafiq bölgələrdə özəlləşdirmə proqramını həyata keçirən ərazi qurumlarını yaratmaq və onların fəaliyyətinə rəhbərlik etmək;
· Azərbaycan Respublikasının Dövlət mülkiyyətinin özəlləşdirilməsi haqqında qanun qüvvəyə minənədək respublikada dövlət əmlakının özəlləşdirilməsi faktlarını təhlil etmək, özəlləşdirmə haqqındakı qanunvericiliyə zidd olan qərar və əqdlərin etibarsız sayılması barədə məhkəmə və arbitraj məhkəməsi qarşısında iddia qaldırmaq və s. bu kimi funksiyaları həyata keçirmək həvalə olunmuşdur.
1993-cü ilin yanvar ayının 7-də “Azərbaycan Respublikasında Dövlət mülkiyyətinin özəlləşdirilməsi haqqında” Azərbaycan Respublikasının qanunu qüvvəyə minmiş və bununla da dövlət mülkiyyətinin özəlləşdirilməsinin hüquqi bazasının yaradılması təmin edilmişdir.
Qanunda Azərbaycan Respublikasında dövlət mülkiyyətinin aşağıdakı ümumi prinsiplər əsasında özəlləşdirilməsi nəzərdə tutulmuşdur:
· Dövlət mülkiyyətinin özəlləşdirilməsi prosesinin mərhələlərini, növbəliliyini, özəlləşdirmənin qruplar üzrə təsnifatını, yollarını, formalarını və variantlarını müəyyən etməklə dövlət tərəfindən tənzimlənməsi;
· Özəlləşdirmədə dövlətin, əmək kollektivlərinin və əhalinin bütün sosial təbəqələrinin iqtisadi mənafeyinin nəzərə alınması;
· Azərbaycan Respublikası vətəndaşlarının özəlləşdirmədə iştirakını təmin etmək məqsədilə özəlləşdirmə payının müəyyənləşdirilməsi;
· Özəlləşdirilməsi məcburi sayılan müəssisələr (obyektlər) istisna olmaqla, özəlləşdirmənin forma və variantlarının seçilməsində əmək kollektivinin rəyinin nəzərə alınması;
· Özəlləşdirmə prosesində antiinhisar siyasətinin tələblərinin nəzərə alınması;
· Respublikanın xalq təsərrüfatına sərmayə cəlb etmək və işgüzar dairələrin təcrübəsindən istifadə məqsədilə xarici hüquqi və fiziki şəxslərin özəlləşdirmədə iştirakına şərait yaradılması;
· Özəlləşdirməyə dair tədbirlərin aşkarlıq şəraitində həyata keçirilməsi və onun nəticələri üzərində dövlət nəzarətinin, habelə ictimai nəzarətin təmin olunması.
Dövlət Əmlakı Komitəsi sədrinin mətbuata açıqlamasına istinad edərək qeyd etmək lazımdır ki, Komitə dövlət mülkiyyətinin özəlləşdirməsini 3 mərhələdə həyata keçirməyi planlaşdırmışdır. 1993-1994-cü illəri əhatə edən özəlləşdirmənin birinci mərhələsində xırda müəssisələrin, xidmət dairəsi, ticarət, ictimai iaşə, dondurulmuş, tikintisi yarımçıq qalmış, normativ tikinti müddətləri ötmüş müəssisə və obyektlərin onların kollektivlərinə birbaşa satılması, habelə auksion və müsabiqələr keçirməklə özəlləşdirilməsi nəzərdə tutulurdu. Bunlarla bərabər birinci mərhələdə torpağın və mənzil fondunun özəlləşdirilməsi də həyata keçirilməli idi.
1995-ci ili əhatə edən ikinci mərhələdə əsasən orta və iri müəssisələr, 1995-ci ildən sonrakı dövrü əhatə edən üçüncü mərhələdə isə dövlət mülkiyyətində olan iri və böyük müəssisələrin özəlləşdiriləcəyi nəzərdə tutulmuşdu. Dövlət Əmlak Komitəsi hətta özəlləşdirmənin Dövlət Proqramının layihəsini işləyib hazırlayaraq baxılmaq üçün Milli Məclisə təqdim etmişdi. Lakin Milli Məclis müzakirəyə təqdim olunmuş bu layihə əvəzinə Prezident Aparatının təqdimatı ilə bir neçə sahədə özəlləşdirmənin həyata keçirilməsinə başlamaq haqqında başqa bir məsələni müzakirə edərək özəlləşdirmə istiqamətində ilk addım kimi mənzil fondunun özəlləşdirilməsini, yarımçıq qalmış və başa çatdırılmamış tikililərin ortaqlığa verilməsini, taksilərin və marşrut taksilərin satılmasını məqsədəuyğun hesab etmişdir.
Beləliklə Azərbaycanda genişmiqyaslı özəlləşdirmə Azərbaycan Respublikasında 1995-1998-ci illərdə dövlət mülkiyyətinin özəlləşdirilməsinin Dövlət Proqramı (91, cilt, s.6-33) qüvvəyə mindikdən sonra, 1996-cı ilin ikinci rübündən etibarən həyata keçirilməyə başlanılmışdır.
Birinci proqram dövlət mülkiyyətində olan kənd təsərrüfatı istehasalı müəssisələri, torpaq və mənzil fondu istisna olmaqla xalq təsərrüfatının bütün sahələri üzrə dövlət müəssisələrinin və əmlakının özəlləşdirilməsi tənzimləyən hüquqi sənəddir. Bu proqramda özəlləşdirmənin başlıca məqsəd və vəzifələri, istiqamətləri, üsulları müddəti və mərhələləri, özəlləşdiriləcək müəssisə obyektlərinin təsnifatı, onların səhmdar cəmiyyətlərə çevrilməsi, səhmləşdirmənin konkret variantları, özəlləşdirmədən əldə olunacaq vəsaitlərin istifadəsi, özəlləşdirmə payının həcmi, verilməsi və ondan istifadə qaydaları müəyyən olunmuşdur.
Özəlləşdirməyə münasibətdə dövlət mülkiyyətində olan obyektlər 5 qrupa bölünmüşdür:
1) Özəlləşdirilməsi qadağan olunan müəsisə və obyektlər;
2) Azərbaycan Respublikası Prezidentinin qərarı ilə özəlləşdirilən müəssisə və obyektlər;
3) Azərbaycan Respublikası Nazirlər Kabinetinin qərarı ilə özəlləşdirilən müəsisə və obyektlər;
4) Yerli icra hakimiyyəti orqanları ilə razılaşdırılaraq Dövlət Əmlak Komitəsinin qərarı ilə özəlləşdirilən müəssisə və obyektlər;
5) Özələşdirilməsi məcburi sayılan müəssisə və obyektlər. Sonuncu qrupa daxil edilmiş müəssisə və obyektlərin özəlləşdirilməsi haqqında qərarlar da DƏK tərəfindən qəbul edilir.
Birinci proqramda göstərildiyi kimi, dövlət müəssisələrinin özəlləşdirilməsi hərrac, müsabiqə, səhmləşdirmə formalı müxtəlif investisiya fondları, qiymətli kağızlar və fond birjalarının vasitəçiliyi ilə həyata keçirilmişdir. Kiçik müəssisə və obyektlər pullu hərrac vasitəsilə, orta və iri müəssisələr isə səhmdar cəmiyyətinə çevrilərək çek hərracları vasitəsilə özəlləşdirilmişdir.
Bütövlükdə birinci proqram çərçivəsində 28.5 minə yaxın müəssisə və obyekt özəlləşdirməyə açıq elan olunmuş, lakin bunlardan təqribən 5.1 min müəssisə müxtəlif səbəblər üzündən özəlləşdirilməmişdir. Dövlət Əmlak Nazirliyinin mətbuata açıqlamasına görə, 1 oktyabr 2000-ci il tarixinə dövlət mülkiyyətinin özəlləşdirilməsindən dövlət büdcəsinə 430 milyard manat vəsait daxil olmuşdur.
Hesab edirik ki, dövlət tərəfindən həyata keçirilən özəlləşdirmə proqramının səmərəliliyi bu proqramda nəzərdə tutulan məqsədin reallaşması səviyyəsi ilə qiymətləndirilməlidir.
“Azərbaycan Respublikasında dövlət mülkiyyətinin özəlləşdirilməsi haqqında” Azərbaycan Respublikasının qanunu və Azərbaycan Respublikasında dövlət əmlakının özəlləşdirilməsinin II dövlət Proqramının təsdiqi (10 avqust 2000-ci il) ilə Azərbaycanın özəlləşdirmə siyasətində yeni dövr başlamışdır. Dövlət rəsmiləri yeni özəlləşdirmə siyasətinin daha çox ölkə vətəndaşlarının işlə təmin olunması və daxili istehsalın canlandırılması məqsədini güddüyünü vurğulayırlar. Bu mənada özəlləşdirmə siyasətinin ölkə vətəndaşlarının əlində istifadəsiz qalmış özəlləşdirmə çeklərinin reallaşdırılmasına imkan yaradacağına inamı gücləndirir. Yeni qanun və proqram birinci mərhələni əhatə edən müvafiq qanunvericilik sənədlərindən xeyli fərqlənir. Bu fərqlərə bir sıra yeni özəlləşdirmə üsullarını, opsionlardan yeni istifadə qaydalarını, özəlləşdirmədən istifadə ediləcək vəsaitdən özəlləşdirmə prosesinə müstəqil maliyyə vasitəçilərinin cəlb edilməsini, proseslə bağlı informasiya təminatının təşkili  və özəlləşdiriləcək dövlət müəssisələrinin sağlamlaşdırılmasına ayrılan vəsaiti, özəlləşdirmə prosesində şəffaflığı təmin etmək məqsədilə xüsusi komissiyanın yaradılmasını, əmlakın qiymətləndirilməsində beynəlxalq praktikada qəbul olunuş üsullardan istifadəni, xarici investorların özəlləşdirmə prosesində çeklə istifadə üçün opsionla yanaşı onların Azərbaycan Respublikası ərazisində əldə etdikləri xalis mənfəət hesabına opsion təqdim etmədən iştirakını və s. aid etmək olar.
İlk növbədə qeyd etmək lazımdır ki, özəlləşdirmə ilə əlaqədar yeni qanunun qəbul edilməsi obyektiv zərurətdən irəli gəlmişdir. Məlum olduğu kimi 1995-ci ildən Azərbaycanda yeni konstitusiya fəaliyyət göstərir  və qüvvədə olan özəlləşdirmə qanununun müddəaları ali qanunun müddəalarına  uyğun gəlmirdi. Mövcud qanun dövlət əmlakının özəlləşdirilməsi kimi mürəkkəb məsuliyyətli prosesləri və proseslərlə əlaqədar meydana çıxan münasibətləri hüquqi cəhətdən tənzimləyə bilmirdi. Qanunun 10-cu maddəsinin 2-ci bəndi (özəlləşdirmənin dövlət Proqramının təsdiqi ilə əlaqədar), 12-ci maddəsi (özəlləşdirilən müəssisə və obyektlərin təsnifatı), 18-ci maddəsi (özəlləşdirmə payı) və s. reallığa cavab vermirdi. Odur ki, yeni qanun beynəlxalq maliyyə qurumlarının, o cümlədən Beynəlxalq Valyuta Fondunun, Dünya Bankının tövsiyyələri nəzərə alınmaqla hazırlanmışdır. Qanunda xarici investorlarla yanaşı yeni investorların maraqlarının qorunmasına da xüsusi diqqət yetirilmişdir. Belə ki, yeni qanuna əsasən “Yerli investorların dövlət əmlakının özəlləşdirilməsinin bütün forma və üsullarında məhdudiyyətsiz iştirak etmək hüququ vardır”.
II Dövlət Proqramı:
· “Dövlət əmlakının özəlləşdirilməsi haqqında” Azərbaycan Respublikası Qanununun tələblərinə uyğun olaraq dövlət əmlakının özəlləşdirilməsini həyata keçirmək;
· İqtisadiyyatın strukturunun təkmilləşdirilməsi və rəqabət mühitinin formalaşdırılması əsasında milli iqtisadiyyatın səmərəliliyini yüksəltmək;
· Bazar münasibətlərinin iqtisadi əsası kimi özəl mülkiyyətçilər təbəqəsini genişləndirmək;
· İqtisadiyyata invetisiyalar, o cümlədən xarici investisiyalar cəlb etmək yolu ilə onun inkişafına nail olmaq;
· Dövlət əmlakını dövlət özəlləşdirmə çeklərinə satmaqla özəlləşdirmə prosesinə əhalinin maksimum geniş təbəqələrini cəlb etmək;
· Dövlət Proqramı çərçivəsində özəlləşdirmə üçün açıq elan edilmiş müəssisə və obyektlərin özəlləşdirilməsini başa çatdırmaq vəzifələri məqsəd qoymuşdur.
Proqrama əsasən dövlət əmlakının özəlləşdirmə baxımından təsnifatı aşağıdakı kimi müəyyən edilmişdir:
Özəlləşdirilməsi qadağan edilmiş əmlak. Siyahı qanuna əlavə edilib;
Özəlləşdirilməsi barədə qərar qəbul edilən anadək dövlət mülkiyyətində satılan əmlak;
Azərbaycan Respublikası Prezidentinin qrarı ilə özəlləşdirilən əmlak. Buraya mülki müdafiə və səfərbərlik, sosial-mədəni təyinatlı obyektlər, xalq bədii sənət müəssisələri, “Azərkinovideo” İB-nin obyektləri, limanlar, neft kimyası, kimya, biologiya, rabitə müəssisələri, dövlət informasiya və teleqraf agentlikləri, yanacaq-energetika kompleksi müəssisələri və s. daxildir.
Dövlət Əmlakı Nazirliyinin qərarı ilə özəlləşdirilən əmlak. Buraya xarici ticarət birlikləri, ictimai-iaşə və məişət xidməti obyektləri, topdan və pərakəndə satış müəssisələri, yeyinti sənayesi müəssisələri, şərabçılıq, pambıqtəmizləmə, tütün və çay qablaşdırma müəssisələri, lombardlar, turizm təşkilatları, tullantı emalı zavodları, neft və neft məhsullarının pərakəndə ticarəti müəssisələri və s. daxildir.
Qanunda mövcud üsullarla bərabər dövlət əmlakının özəlləşdirilməsinin  iki yeni üsulu göstərilir:
a) Dövlət müəssisələrinin fərdi layihələr üzrə özəlləşdirilməsi;
b) Dövlət müəssisələrinin müflis elan olunması yolu ilə satışı.
Bu üsulların hər ikisi Baltikyanı ölkələrin, Şərqi Avropa ölkələrinin özəlləşdirmə təcrübəsində sınaqdan keçirilmiş və səmərəli nəticələr vermişdir.
İxtisaslaşmış çek və pul hərraclarının keçirilməsi qaydaları ölkə başçısı tərəfindən müəyyən edilir.
Respublika prezidentinin fərmanına əsasən, II Dövlət Proqramının icraçısı və əlaqələndiricisi Dövlət Əmlak Komitəsidir. Bu mərhələdə özəlləşdirməyə dövlət nəzarətini isə Özəlləşdirməyə Nəzarət üzrə Dövlət Komissiyası həyata keçirəcəkdir.

















3) Müəssisələrin özəlləşdirilməsinin iqtisadi əsasları 
Azərbaycanda özəlləşdirmə 1992-ci ildə taksi maşınlarının və tikintisi dondurulmuş, tikintisinin normativ müddətləri ötmüş, tikintisi başa çatdırılmamış obyektlərin özəlləşdirilməsindən başlanıldı. Lakin ictimai-siyasi sabitlik bərqərar olmadığına və hüquqi-normativ baza formalaşmadığına görə özəlləşdirmə prosesi xeyli ləngidi. Dövlət mülkiyyətinin özəlləşdirilməsinin birinci Dövlət Proqramı 1995-ci ildə qəbul edildi və kütləvi özəlləşdirməyə 1996-cı ilin axırlarından başlanıldı. Bununla da 1996-2000-ci illərdə Azərbaycanda özəlləşdirmə prosesinin ilk mərhələsi yəni, özəlləşdirmə payları vasitəsi ilə kütləvi özəlləşdirmə mərhələsi həyata keçirildi. Indiyə qədər 30 mindən çox kiçik müəssisə və obyekt özəlləşdirilmişdir. Orta və iri müəssisələrin bazasında ümumi nizamnamə kapitalı 5.4 trilyon manatdan çox olan 1600-ə yaxın, o cümlədən sənaye sahələrində 350 səhmdar cəmiyyəti yaradılmışdır. Yüngül, yeyinti, inşaat materialları, ağacemali, mebel sənaye müəssisələri və tikinti sənayesi tamamilə dövlət mülkiyyətindən çıxarılaraq özəl sektorun əlinə keçmişdir. 1995-2003-ci illərdə özəlləşdirmədən Respublika büdcəsinə 750 milyard manat pul vəsaiti daxil olmuşdur ki, bu da əsasən ölkənin sosial-iqtisadi problemlərinin həllinə yönəldilmişdir.
İqtisadi islahatlar dərinləşdikcə və özəlləşdirmə genişləndikcə milli iqtisadiyyatın inkişafında müsbət dəyişikliklər baş vermişdir. Ölkənin ümumi daxili məhsulu 2003-cü ildə 1995-ci ilə nisbətən 1.9 dəfə artaraq 35.1 trilyon manat təşkil etmişdir. Sənayenin istehlak malları istehsal edən müəssisələri daha sürətlə özəlləşdirildi. Bəzi sahələrdə qısa zaman kəsiyində mühüm nailiyətlər əldə edildi. Məsələn, çörəkbişirmə zavodlarının və çörək ticarətinin özəlləşdirilməsi əhalinin çörəklə təminatı problemini həll etdi. 
Azərbaycanda özəlləşdirmənin həyata keçirilməsi dövlətin iqtisadi siyasətinin mühüm prioritet istiqamətlərindən biri olan milli sahibkarlığın inkişafına əhəmiyyətli dərəcədə müsbət təsir etdi. Bütünlükdə ümumi daxili məhsulda dövlət sektorunun payı 1992-ci ildəki 39 %-dən (əsasən kolxoz koorporativ və şəxsi təsərüfatları) 2003-cü ildə 73 %-ə qədər yüksəlmişdir. 2001-ci ildə sənaye istehsalında dövlət sektorunun payı 55 %  olmuşdur.
Lakin bu dövrdə sənaye müəssisələrinin səhmləşdirilməsi və özələşdirilməsi gözlənilən səmərəni vermədi.
2002-ci ildə özəlləşdirmədən danışarkən Ümummulli liderimiz Heydər Əliyev demişdir : “Amma bu sahədə əldə etdiyimiz təcrübə bizə bir çox şeyləri öyrətdi. Bir çox tikiş fabriklərini özəlləşdirdik, sahibkarlar aldı, qapısına qıfıl vurub getdilər. İndi nə fabrik, nə də kollektiv var, nə də məhsul var.” (18.07.2002)
Əhalinin müəyyən hissəsi (onlar azlıq təşkil edir) özəlləşdirmə çekləri müqabilində dövlət müəssisəsi əmlakından pay hissəsi və səhmlər aldılar. Lakin bu səhmlərin hesabına onlar ilkin kapital əldə edə bilmədilər. Çünki, özəlləşdirilən müəssisələrin əksəriyyəti ya işləmir, ya da zərərlə işləyirlər.
Əhaliyə özəlləşdirmə çeklərinin paylanası onların sahibkara çevrilməsinə maddi imkan yaratmaq məqsədi güdürdü. Ancaq praktikada bu məqsədə nail olmaq mümkün olmadı.
1996-2001-ci illərdə kiçik müəsisələrin özəlləşdirilməsi, orta və kiçik müəssisələrin səhmdar cəmiyyətlərinə çevrilməsi nəticəsində 100 minə yaxın vətəndaş səhm, 140 min vətəndaş əmlak sahibi olmuşdur. (12.09.2001) Beləliklə, 6 il ərzində ölkə əhalisinin cəmisi 3 %-ə qədəri özəlləşdirmə nəticəsində sahibkara çevrilmişdir.
Birinci özəlləşdirmə proqramının yerinə yetirilməsi mərhələsində özəlləşdirmə çeklərinin tam geri alınması və ləğv edilməsi tam başa çatmamasına baxmayaraq qanunvericiliklə bu çek özəlləşdirilməsi bu mərhələdə qurtarmalı idi.
İnsanlar özəlləşdirmə çeklərini bazarda dəyər-dəyməzinə satdılar. Onlardan əldə olunan gəlir o qədər az oldu ki, o, kapitala çevrilmədi, ailənin cari xərclərinin ödənilməsinə yönəldildi.
Neft sektoru, qida sənayesi və içkilər istisna olmaqla digər sənaye məhsulları istehsalında özəl sektor zəif inkişaf etmişdir.
2001-ci ilədək özəlləşdirmə çeklərinin yalnız 17%-ə qədəri geri alınmışdır.
1996-2002- ci illərdə dövlət əmlakının özəlləşdirilməsinin yekunlarını sənayedə inhisarçılığın aradan qaldırılması, istehsal strukturunun daxili və xarici bazarların tələbinə uyğunlaşdırılması, investisiyaların, xüsusilə xarici investisiyaların, sənayenin qeyri-neft sektoruna axınının təmin edilməsi habelə bazar sisteminin əsas səmərəlik göstəricisi olan mənfəətin artırılması meyarları (göstəriciləri) əsasında qiymətləndirsək, deyə bilərik ki, özəlləşdirmənin sosial-iqtisadi səmərəsi aşağı səviyyədə olmuşdur.
II Dövlət Proqramının həyata keçirildiyi 2001-ci ildən başlayan ikinci mərhələsində iqtisadiyyatın sənaye sektorunda dövlət əmlakının özəlləşdirilməsi prosesinin təkmilləşdirilməsinə və ondan sonra özəlləşdirilən müəəsisələrin təsərrüfat-maliyyə fəaliyyətinin yaxşılaşdırılmasına böyük ehtiyac duyulur. Məhz buna gğrə də Azərbaycan sənayesində özəlləşdirilməyə həsr olunmuş bu tədqiqat işi xüsusi aktuallıq kəsb edir, mühüm elmi-nəzəri və təcrübəvi əhəmiyyətə malikdir.
Özəlləşdirmə indi bütün dünyada qəbul edilmiş ümumi haldır. Yüzdən çox ölkədə özəlləşdirmə rəsmən artıq qəbul olunmuşdur və bir çox ölkələrdə özəlləşdirmə nəzərdən keçirilir.
Ənənəvi dövlət xidmətlərinin müqavilə vasitəsilə icrası, xüsusi ilə infrastruktur xidmətlərinin idarəetməyə və ya icarəyə verilməsi, dövlətə məxsus kommersiya fəaliyyətlərinin, dövlət aktivlərin satışı vasitəsilə aparılan özəlləşdirmə xarici ölkələrdə sürətlə davam edir və genişlənir.
İqtisadi nəzəriyyədə özəlləşdirməyə iki aspektdə baxılır :
· Mikrosəviyyədə
· Makrosəviyyədə
Mikrosəviyyədə sahibkar özünün məqsədlərinə maksimum nail olmaq üçün özəlləşdirmədən sonra meneceri stimulaşdırmağa çalışır. Dövlət mülkiyyətinə daxil olan təsərrüfat subyektlərində menecerlərin stimulları aşağı, özəl müəssisələrdə yüksək olur. Menecerin stimullaşdırma dərəcəsi həm mülkiyyətin transformasiyasından, həm də həm də müəssisənin yenidən qurulmasından və rəqabətdən asılıdır. Mikrosəviyyədə menecerin stimulaşdırılması ön plana çəkilir.
Özəlləşdirmənin zəruriliyini əsaslandırmaq üçün aşağıdakı arqumentlər əsas götürülür :
· Dövlət müəssisələrinin effektivlik göstəricilərinin özəl şirkətlərlə müqayisəsi
· Dövlət təsərrüfat subyektlərinin fəaliyyətində yaranan problemlərin həllində dövlətin sahibkar kimi acizliyi
· Dövlət müəssisələrində çalışan menecerlər üçün zəif stimulların tətbiq olunması
Ümumiyyətlə, qeyri-qənaətbəxş icra mexanizmi hər şeydən əvvəl həm hakimiyyət strukturları tərəfindən göstərilən xidmətlərdə, həm də hökumət tabeliyində olan müəssisələrdə özünü eyni səviyyədə biruzə verir və bunlar da öz növbəsində özəlləşdirmə ilə əlaqədar tələbatların və ya digər böyük perspektivli struktur  islahatların yaranması zərurətini doğurur. Agentlər, fəaliyyət sahələri, müəssisələr, firmalar, şirkətlər və aşağıdakı xüsusiyyətlərdən hər hansı birini özündə təcəssüm etdirən fondlar və vəsaitlər özəlləşdirməyə potensial namizədlər hesab edilirlər:
· Qeyri-səmərəlilik, qulluqçuların həddən çox olması və aşağı məhsuldarlıq
· Mal və xidmətlərin aşağı keyfiyyəti
· Bir-birinin ardınca gələn itkilər və gəlirlə işləyən dövlət müəssisələrinin artan borcları
· Təşkilatçılıq vərdişlərinin və ya idarəçilik gücünün lazimi səviyyədə olmaması
· Kütləni eşitməmək
· Əsas vəsaitlərə göstərilən xidmət və təmirin aşağı kəmiyyətdə olması
· Ehtiyac duyulan kapital qoyuluşları üçün kifayət qədər vəsaitin olmaması
· Həddindən artıq şaquli inteqrasiya
· Köhnə təcrübələr və ya məhsullar və məhdud marketinq qabiliyyəti
· Mürəkkəb və ziddiyətli məqsədlər
· Düzgün istiqamətləndirilməmiş və qeyri-münasib idarəçilik missiyaları
· Vəsaitlərdən aşağı istifadə səviyyəsi və onların tam gücü ilə işlədilməməsi
· Qanuna zidd fəaliyyətlər
· Oğurluq və korrupsiya
Bəzən elə fikirlər səslənir ki, mənfəətlə işləyən dövlət müəssisəsinin özəlləşdirilməsi məqsədəuyğun deyil. İnkişaf etmiş ölkələrin təcrübəsi göstərir ki, özəl sektor dövlət sektoru ilə müqayisədə əmlakdan daha çox xeyir götürməyə qadirdir. Bundan başqa bu gün gəlirlə işləyən müəssisənin tədricən tənəzzül etmək ehtimalı da var. Ona görə də müəssisənin yaxşı işlədiyi dövrdə satılmasının məqsədəuyğun olmadığı hesab olunur.
Bazar iqtisadiyyatlı ölkələrdə özəlləşdirmədə əsas məqsəd mülkiyyət münasibətlərini dəyişmək yolu ilə təsərrüfat subyektinin iqtisadi səmərəliyini yüksəltmək üçün şərait yaratmaq, zərərlə işləyən müəssisələri sataraq büdcə xəzinəsini doldurmaq, büdcə kəsirini azaltmaq, dövlət sektorunu məhdudlaşdırmaq və s. olmuşdur.


Nəticə
Azərbaycan iqtisadiyyatının quruluşunun formalaşmasının müasir mərhələsində əsas problem dövlət inhisarında olan əmlakın dövlətsizləşdirilməsi və özəlləşdirilməsidir. Bu başlıca olaraq xırda, kiçik və orta müəssisələrin yaradılması yolu ilə həll edilir. Onlardan hər biri istehsal vasitələrinin və təbii olaraq onların istehsal etdiyi məhsullarınya assosasiya edilmiş, ya da ki, təkbaşına sahibi olur. 
Kiçik bazar strukturlarının formalaşması ölkə iqtisadiyyatının heç bir sahəsi və sferası istisna olmamaq şərti ilə iqtisadi proseslərin dünya təsərrüfat sisteminin bütün meyllərinə və tələblərinə cavab verir. Belə ki, dünyanin bütün ölkələrində kiçik biznes sferasında praktiki olaraq iqtisadiyyatın bütün sferalarına məxsus olan müxtəlif profilli çoxlu sayda kiçik müəssisələr fəaliyyət göstərir.
Müasir dövrdə Azərbaycan iqtisadiyyatının müxtəlif sferalarında eyni vaxtda iri, orta və kiçik müəssisələr, həmçinin şəxsi və ailə əməyinə əsaslanan müəssisələr fəaliyyət göstərməkdədir. Müəssisənin ölçüsü sahənin spesifikasından, onun texnoloji xüsusiyyətlərindən və hərəkət effektinin miqyasından asılıdır. Belə ki, yüksək kapital qoyuluşu və istehsal həcmi kifayət qədər bpyük olan sahələr, həm də böyük həcmli müəssisələr tələb olunmayan sahələr vardır. Bir çox hallarda həmin müəssisələrin həcminin kiçik olmasına daha çox üstünlük verirlər. 
Müasir iqtisadiyyat üçün istehsalın miqyasına görə  müxtəlif mürəkkəb kombinasiyalar xarakterikdir. Məsələn, inhisarçı struktura meylli olan iri və  çoxlu amillərin təsiri altında təşəkkül tapan kiçik müəssisələr mövcuddur.
Bir tərəfdən elmi-texniki tərəqqinin sabit inkişaf meyli istehsalın təmərküzləşməsini ifadə edir. Məhz iri firmalar böyük maddi, maliyyə, əmək resurslarına və ixtisaslı kadrlara malik olur. Onlar mühüm texnoloji dəyişiklikləri müəyyən edən iri miqyaslı elmi-texniki işləmələri aparmağa qadirdirlər.
Digər tərəfdən isə son illərdə kiçik və orta sahibkarlığın, xüsusilə də hələlik böyük həcmdə kapital, avadanlıqların böyük həcmini və çoxlu sayda işçilərin kooperasiyasını tələb etməyən sferalarda görünməmiş artımını aşkara çıxarılmışdır. Kiçik və orta müəssisələr xüsusilə elm tutumlu istehsal sferasında, həmçinin istehlak əmtəələri istehsalı ilə bağlı olan sahələrdə xüsusilə çoxdur.
İstehsalın kiçik formalarının səmərəli fəaliyyət göstərməsi imkanları iri istehsal ilə müqayisədə bir sıra üstünlükləri ilə müəyyən edilir. Bu üstünlüklərə aşağıdakılar aiddir:
· Yerli bazara yaxınlığıvə müştərilərin tələblərinə uyğunlaşa bilməsi;
· Kiçik müəssisələrdəki istehsalın iri firmalar üçün sərfəsiz olması;
· Artıq idarəetmə həlqələrinin olmaması və s.
İstehsal və şəxsi istehlak sferasındakı tələbatların diferensial-laşdırılması və fərdiləşdirilməsi kiçik istehsala kömək edir.
Kiçik müəssisələrin əmək tətbiqi sferasının genişləndirilməsi, yalnız əhalinin işə düzəlməsi üçün deyil, hər şeydən əvvəl əhalinin sahibkarlıq fəaliyyəti üçün yeni imkanlar yaratması, yaradıcı qüvvələrin genişləndirilməsi və sərbəst istehsal güclərindən istifadə edilməsi üçün böyük əhəmiyyət kəsb edir.

